
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Санкт-Петербург хотноо суралцаж ахуй үеэ эргэн санахад амьдралын минь давтагдашгүй ховорхон азтай хийгээд ном эрдэм сурч мэдэхийн төлөөх ер бусын үе байсан ажгуу.

	Хуучин цагийн оросын эзэн хааны академи хэмээн нэрлэгдэж асан олон жилийн түүхт урлагийн сургуулийн дэлхийд алдартай уран бүтээлч эрдэмтэн мэргэдээр хүмүүн төрөлхтний урлагийн сэтгэлгээ, урлах эрдмийн нууцыг заалгахын сацуу ухаарч ойлгох, танин мэдэхийн хүслэнгээр хуучин номын дэлгүүр, их сургуулийн дорно дахины салбарын номын сан, уран сайхны академийн шинжлэх ухааны номын сан, сургуулийнхаа номын санд буй ховор Номуудыг цаг зав гарган үзэж тэмдэглэн зурж, бичиж идэх унтах, нэгэн биеийн жаргалыг огоорч явсан минь саяхан мэт.

	Эрмитаж хэмээх хүн төрөлхтний олон үеийнхний оюун сэтгэлгээний агуу их цуглуулга бүхий сүрлэг ордон музейн хосгүй нандин дурсгалуудаар хараа мэлмий хийгээд төрөлх оюунаа сэргээн баясгаж явав.

	Цаг үргэлж хаалттай байх, хэн хүн тэр бүр үзэх боломжгүй монголын дурсгалыг дэлгэн тавьсан танхимд чөлөөтэй орж, юу байгааг нь бүртгэж тэмдэглэн дорно дахины урлагийг хариуцсан түүхийн ухааны доктор, профессор Н. В. Дъяконова эмгэн болон тус музейн эрдэмтэн, судлаач нартай ойр дотно танилцан нөхөрлөж, ажил мэргэжлийн холбоотой явсан минь өнөө бодоход бахтай.

	Эртний дурсгалуудыг дэлгэсэн тэрхүү анир чимээгүй их танхимд ороход эрт үеийн Хүннү болон XIII зууны их Монгол гүрэн, бурхан шашинт үеийн үнэр ханхалж тухайн цаг үе рүү бие сэтгэлийг минь аваачин үнэн түүхээ тодруулан хүүрнэх шиг их сэтгэгдлийг төрүүлдэг сэн.

	Өмнө нь сураг төдий мэдэх Хүннүгийн алдарт ширдэг, Чингисийн чулуу, Алтан ордны үйсэн дээрх бичиг зэрэг монгол түмний утга соёлын ховор чухаг дурсгалуудыг хуруу гараараа барин үзэж мэдэрвэй.

	Багад буурал аавын минь ширж суудаг ширмэл ширдэг, авдрын нүүрэн дээрх зураг хээ чимэглэл бүхэн энэхүү танхимд буй Ноён уулын булшнаас олдсон ширдэг, аравч, улаан шунхаар зурсан хун галууны модон дээрх зураг лугаа холбогдохыг анзаарч нүүдэлч монгол түмний урлахуйн уламжлал мянга мянган жилээр тасралтгүй үргэлжлэн хөгжиж өвлөгдсөөр ирсний нууцыг ухаарч, мөхөс би бээр мөн түүнийг бие сэтгэлээрээ дамжуулан хойч үедээ өвлүүлэн сургах үүрэг хүлээсэн буюу. Эртний монголын урлаг түүний дотор Хүннү дээдсийн урлаг бодол санааг минь эзэмдэн явдаг тул өөрийнхөө ажиглалт, тэмдэглэлдээ тулгуурлан энэхүү товхимлыг бүтээвэй. Энэхүү номын эхийг уншиж үг бичлэгийн алдаа эндүүрлийг ариутган шүүж, түүх, утга соёлын талаар үнэтэй сургамж хайрласан дэд доктор, дэд профессор Р. Ринчэнсамбуу, мөн Хүннүгийн үеийн олон арван булш малтаж монголд төдийгүй дэлхийд алдартай ховор хосгүй дурсгалыг олж илрүүлсэн археологич, дэд доктор Д. Наваан авгай нарт гүн талархлаа дэвшүүлье.

ХҮННҮГИЙН ДҮРСЛЭХ УРЛАГИЙГ АЖИГЛАН ШИНЖИХҮЙ 

	 

	Төв Ази хийгээд монгол нутагт оршин байсан олон омог аймгаас Хүннү нар онцгой хүчирхэг мандаж МТӨ IV зуунд төр улсыг байгуулсан билээ. Аман домгоос үзвэл Хүннү нарын дээдэс бүр МТӨ 2600 жилд говь хээрээр оршин нутаглаж нүүдэллэн амьдарч байсан гэх мэдээ бий. Монголчуудын эртний өвөг хүннү нарын түүх, соёлын тухай хамгийн үнэн бодит мэдээ сэлт нь тэр үеийн булшнаас олдсон олдвор болно. Хүннү нарын оюун сэтгэлгээ, соёл урлагийн дурсгалыг судлах, булшнаас олсон зүйлсийг шинжлэх ухааны эргэлтэд оруулах талаар XX зуунд урьд хожид байгаагүй дэвшил гарчээ. МТӨ \/-\\/ зууны үед холбогдох гурвалжин хүрэл зэв, төмөр шилбэтэй зэв хүннү нарын булшнаас ихээр олддог. Мөн дайснаа сүрдүүлэх зорилго бүхий агаарт исгэрэх дуут сумыг хэрэглэж байсан нь тэдний цэргийн арга ухаан дээгүүр байсныг харуулна. Хүрэл зэвсгийн үеийн урлагийн уламжлалт дүрслэлийг хүннү нар өвлөн авч ур ухаанаараа улам хөгжүүлсэн нь тэдний булшнаас гарсан дурсгалаас тодорхой харагдана. Буриад, Алтай, Тува, Хакасын нутаг болон дорнод европ, ижил мөрний сав газраас Хүннүгийн урлагийн үлдэц ихээр олддог. Үүнчлэн Өвөр Монголын Ордос хавиас ч хүннүгийн урлагийн дурсгал их олддогийг хэлүүштэй. Хүннүгийн үеийн булш өнөөгийн манай монгол нутагт асар их байх бөгөөд манай эрдэмтэд гадаадын судлаачидтай хамтран хийсэн малтлагаараа эд өлгийн болон оюуны сонирхолтой олдворыг олсоор байна. Тэрхүү олдворуудаас үзэхэд төмөр, хүрэл, алт, мөнгө, зэс зэрэг өнгөт металлаар үйлдэн бүтээсэн жижиг баримал, чимэглэл, тоног хэрэгсэл элбэг олддогоос үүдэн бодвол дархны урлал эрчимтэй хөгжиж байжээ.

	Хүннү нар хэрэм, цайз байгуулан, хот суурин барьж байсны үлдэц, туурь монгол нутагт элбэг байхаас гадна барилгын чимэглэлүүд нь тэр үеийн булшнаас гардаг эсгий, ширдгийн угалз, хээ лүгээ ойролцоо буюу адил хэлбэр дүрстэй байдаг. Тэдний оюун сэтгэлгээ, ертөнцийг үзэх үзэл утга соёл дуу хуур, бүжиг наадам, ялалт баяр, хүсэл мөрөөдөл бүхэн археологийн дурсгалуудаас нь бараг төсөөлөгддөг. Мөн нэгэн хүннү булшнаас ясан хуур (хулсан хууртай адил) олдсон бөгөөд баруун монголчууд өнөө хүртэл хэрэглэсээр буй цуур хөгжим нь хүннүгийн үед байсан хэмээн түүхэнд тэмдэглэгджээ.

	Өдгөөгийн манай ардын урлагт буй хээ, угалз, дүрсийн давтамж, өнгийн дагнаас, амьтны хийсвэр хэтрүүлэгт урлал хүннүгийн үед ур дүрслэлийн үндсэн хэлбэршлээ олсон байна. Хүннү нар ялалт амжилт, ухаан санаа, сүлд хийморь, буян заяа, мал сүрэг, идээ цагааны арвин, үр ач нарынхаа хойчийг мөнх тэнгэртээ даатган, биширч дээдлэн бөөгийн ёсыг шүтэж байжээ. Монголчуудын ахуй амьдрал зан үйлд нэвт шингэсэн сүсэг бишрэл, дуу хөгжим, бүжиг, одон зурхай, цагаан сарыг тэмдэглэх, хүлэг морь хийгээд тэмээ уралдах зэрэг тоглоом наадам, хот байгуулалт, гэр орон сууц, хувцас эдлэл, зэр зэвсэг, уран дүрслэлийн эх үндэс нь хүннүгийн үеэс улбаа уламжлалтай юм. Хүннүгийн урлагийн дэлхийг донсолгосон олдворыг 1924-1925 онд оросын эрдэмтэн П. К. Козлов Ноён уулнаас малтаж гаргасан билээ. Түүнээс хойш Ноён уулын бусад булшийг Зөвлөлтийн хэд хэдэн эрдэмтэн манай ахмад археологич Ц. Доржсүрэн (1954) үргэлжлүүлэн малтжээ. Гарсан эд өлгийн дурсгалыг судлан нэгтгэж “Умарт Хүннү" (1961 он) нэгэн сэдэвт бүтээлийг Ц. Доржсүрэн хэвлүүлсэн нь чухал ажил болов. Ноён уулын удаа дараалан малтсан булшнаас Хүннү хийгээд тухайн үеийн дорно дахины улс орнуудын торго, мод, чулуу, хүрэл төмөр, алт, мөнгө, зэс, шавар, эсгий зэргээр үйлдсэн урлал, дурсгалууд ихээр гарчээ.

	Тэндээс гарсан торгоны зүйлс он цагийн уртад газрын чийгнээ бага зэрэг өнгө хувирсан ч хээ чимэг зураг дүрслэл, нэхмэл сүлжээс нь хэвээр хадгалагджээ. Голдуу бор шаргал, ногоон, цайруу, ухаа шаргал хүрэн торго байдаг.

	Үүнээс П. Козловын малтлагаар гарсан Ноён уулын ширдэг хэмээн нэрлэгдсэн нандин дурсгал эрдэмтдийн анхаарлыг ихэд татсаар ирэв. Судалсан эрдэмтэн бүхэн сайх ширдгийн хээ чимэглэл, дүрсэлсэн амьтдын зохиомжийн онцлог, утга бэлгэдлийн тухай өгүүлсэн байдаг тул энд давхардуулахын хэрэггүй биз. Хэдэн жилийн өмнө миний бие энэхүү ширдгийн зураг дүрслэлийн тухай төвийн сонинд бичиж байсан бөлгөө. Уг ширдгийг малтлагаас гаргах үед энд тэндээ сэмэрч, зах хэсгээрээ өм цөм урагдан тасарсан байсныг Эрмитаж музейн хуучин эдлэл сэргээн засах мэргэжилтнүүд олон жилийн уйгагүй хичээл зүтгэлээрээ анх байснаар нь сэргээжээ.

	Эсгий ширдгийн дэвсгэрийг ерөнхийдөө шаргал, гандмал бор өнгийн зузаан даавуугаар өнгөлснийг харахад хүннү нар өөрсдийн хэрэгцээний бөс даавуу торгыг нэхэж байсан нь илэрхий. Энэхүү ширдгийг дээрээс нь харвал нуур, усны эрэг хөвөө тойрон эргэлдэх орчил хөдөлгөөн, амьдрал тэмцэл ялалтын дуулал болсон туурган зургийн өнгө хэмнэл ялгарна. Зохиомжид нь манай ардын туульсын ая эгшиг, үлгэр домог, цэцэн мэргэн үгс, одон зурхайн ухаан, зөн бэлгэдэл, ёр совин бүгд нэгэн доор найрсан буусан мэт.

	Уг ширдгийн дунд хэсгийн урт өргөн дэвсгэрт гурван эгнээ нийт 24 хэсэг усны эргүүлэг үүсгэн эргэлдсэн мэт хээг эрчилж ороосон бүдүүн улаан утсаар зурааслан тодруулж урласан нь улаанаараа эргэлдэн хуйлрах үер, борооны дусал нуур цөөрмийн усны мандалд дуслахад олон тооны бэдрээт тойрог үүсгэх дүрсийг хийсэн буй. Төв Ази хийгээд монгол нутаг цэвэр усны хагалбар дээр оршдогийг хүннү дээдэс тэр эрт цагт мэдэж байсан буй гэх санааг сайх ширдгийн усан бэдрээт хээ нотлох бөгөөд тэдний газар зүйн мэдлэг өндөр байсныг гэрчлэх мэт.

	Ер нь монголчууд усыг амьд бүхнийг тэжээн тэтгэгч эрдэнэ хэмээн эрт цагаас дээдэлсээр ирсэн бөгөөд

	 

	Дайраад ирэхэд

	Далай шиг

	Буцаад ирэхэд

	Булаг шиг ундарч байхын 

	 

	ерөөл тавьдаг ёсоор тэнгэрт хальсан хүннү дээдсийн шарилаас усны бэдрээт хээ бүхий энэ ширдэг XX зууны эхээр манай нутгаас олдсон нь юутай сайхан завшаан буй.

	Тэрхүү хээний гадуур хашиж хаасан нарийн зурвасыг улаан чагтан (20 ш) тамга, дөрвөлжин, сумны ясан булцуу мэт олон хээ, дүрсээр чимэглэжээ. Энэ зурвас хийгээд ширдгийн хөвөө эмжээрт торго хоёрын завсар өргөн зайд 9 хэсэг хос хосоороо тэмцэлдэн буй амьтад тэдгээрийн хооронд 13 салаа мөчир бүхий мод дүрсэлжээ. Эдгээр дүрслэлийн давтамжийн тоо нь манай ард түмний бэлгэшээдэг тоотой дүйж байгаа нь учиртай.

	Багтрах шахам амьсгаадан хамаг байдаг тэнхээгээрээ харайлган урагш зүтгэж буй бугын зоо нуруунаас хүчит савраараа базгадан, хурц хошуугаараа зууж ноцсон этгээд сонин араатан жигүүртний шинж төрхийг харахул хүчтэй нь хүчгүйгээ эрхэндээ оруулах тэмцэл, орших эс оршихын төлөөх шалгарлыг үзүүлсэн аж. Жороо сайхан морь, тэшүүлэн жонжуулах тэмээний уран хөдөлгөөн лүгээ адил бугын хөлийг харахад дөнгөж сая эхээсээ төрсөн нялх хурга, ишигний зөөлөн турууг санагдуулах нь сэтгэлд дотно.

	Мөнхүү бугын тураг биеийн хэлбэр, булчин шөрмөс даган асаж буй галын дол мэт эвэр угалз мэтгэсэн нь хөдөлгөөнийг улам ч эрч тэмүүлэлтэй болгож эвэр, чих хошуу хэсгийг бүрж, далавчит амьтныг улаан даавуугаар урласан нь дэвсгэрээсээ нааш тодрон эрс ялгарах ажгуу. Энэ хоёр амьтны дүрсийг дөрөв дахин давтан дүрсэлжээ.

	Өөр нэг дүрслэлийг тав дахин давтсан байна. Үүнд эврээ сэжлэн сүүл агсан дороо бат суурьтай зогсон тулалдах хүч ихт улайрсан бух, түүний булиа хүзүүнд соёогоо шигтгэн зууж, зүүн хөлөөрөө буруу талын урд хөлийг нь базгадан дарж, сүүлээ ширвэн, сэрвээний үсээ босгон дайрах догшин улаан барс лугаа эрэгчин эмэгчнээ үзэлцэх нь сүртэй. Тэмцэлдэгсдийн биеийн харьцаа, хөдөлгөөн, уг амьтдын донж төрх, онцлогийг үнэмшилтэй тод томруун гаргасан нь эртний нүүдэлчдийн мал амьтан дүрслэх ур ухаан их л дээгүүр байжээ хэмээх сэтгэгдэл төрнө.

	Тэрхэн дороо дэвхцэн харайлах бухын хөлийн тоос дээш хөөрөн дэгдэж их биеэр нь угалзрах хээг үүсгэн сүүлнийх нь үзүүрт гогцоорон ороогдож тогтоно. Ийнхүү тэмцэл тулаанаар үхэх сэхэхээ үзэлцсэн хос амьтдын өмнө хойно нь ургаа 9 мод хатгаж өгсөн нь бөө мөргөл, онго шүтээний зан үйлтэй холбогдох буй. Мөчир бүрийнхээ оройд нэг нэг улаан алимтай энэхүү этгээд уран модыг ажиглаж зогсоход:

	 

	“Саглагар модыг тойрон сууваас

	Салаа бүрийн жимс түүнээс

	Сайн хүмүүстэй ханилан сууваас

	Саруул болоод гэрэл түүнээс" 

	 

	гэсэн их найрагч ноён хутагт Д. Равжаа бээрийн шүлгийн санаа тодрох аж. Энэхүү алдарт шүлэг 2000 гаруй жилийн тэртээгээс өнөө бидэнд илгээсэн сайх ширдгийн зурагтай утга холбогдох зүйрлэл давхцаж ирэх нь гайхалтай. Тэдгээр модны хэлбэр байдал нь Хойд цэнхрийн агуйн ханан дахь хос мод хийгээд Алтайгаас олдсон скифийн үеийн модны сүүдэрт амарч буй хоёр морьтой гурван хүний алтан баримал (Санкт-Петербург хотын Кунсткамерт буй) мөн энэ булшнаас гарсан дугуй хавтгайд хагас товгороор бүтээсэн ямааны (сарлаг) дүрсний хойно урд хатгаж дүрсэлсэн хос модтой ойролцоо байгаа нь хүннү нар өмнөх үеийнхээ ур сэтгэлгээг өвлөн авч хөгжүүлсэн нь тодорхой. Мөн Тагна урианхайн бөөгийн хэнгэрэг дотор хос модны зураг байдаг. Нүүдэлчдийн ур ухааны уламжлалын сонгодог нэгэн жишээ энэ буй.

	Ширдэг дээрх зургуудыг улаан, хүрэн, шаргал, цагаан өнгийн даавуугаар хайчилбар хийж, хүрээгээр нь эрчилж ороосон нарийн утас олсоор зурааслан зааглаж, мод амьтдын биеийг зайгүй шигүү ширж, цаад дэвсгэрт нь энд тэнд хатгаж хавсан ханан хээ харагдана.

	Ширдэг дээрх амьтадын дүрсийг тойруулан ширж оёсон нь орчин үеийн оёдлын машины нарийн шивээс оёосноос дутахгүй бөгөөд тухайн үеийнхний үйл мэтгэх чадвар хэрхэн өндөрт байсныг гэрчлэх баримт болно. Уг ширдгийг харахад хөдөөгийнхний ширмэл ширдэг, хот газрынхны гэр орноо чимдэг үйлдвэрийн хивснүүдийн эртний хэлбэр болох нь тодорхой. Эрмитажийн өндөр ур чадвартай сэргээн засварлагчдын олон жилийн уйгагүй хөдөлмөр зүтгэлээр энэ ширдгийг сэлбэн засаж бүтэн болгон үзмэрт тавьсан байдаг. Тэрхүү том музейн эрдэм шинжилгээний бүтээл судалгаанд уг ширдгийн эс|ий торго хийгээд хээ чимэглэл, зураг дүрслэл ур шаглаасны тухай удаа дараа онцлон тэмдэглэсэн нь бахдууштай. Гэхдээ тэдний судалгаанаас үзэхэд уг ширдгийг судлахдаа манай эсгий, ширмэл ширдэг болон ардын урлагийн уламжлалт бусад урлагтай холбон харьцуулж судлан тайлбарлах ёстой байтал ангид авч үзсээр ирсэн нь учир дутагдалтай.

	Хүннү дээдсийн бүтээсэн урлагийн сонгодог жишээ болох энэхүү алдарт дурсгалыг ширдэг гэхээсээ орны аравч, хөшиг гэвэл болох бөгөөд тамга, зураг чимэглэл бүхнийг нарийн ажиглаж уншвал Дорно Өрнийг нэгэн үе донсолгож явсан өвөг нүүдэлчдийн мандал буурал, ээдрээт түүхийн үнэн дүрийг харуулсан хүүрнэл өгүүлэмж бүхий туурган зураглал мэт. Эрмитажид буй сайх ширдэг Ноён уулын 6-р булшнаас гарсан гэх. 1-р булшнаас гарсан ширдгийн тасархай манай түүхийн музейд бий. Энэхүү алдарт ширдэгтэй (хөшиг) хамт гарсан ханын туурган хөшиг, дээл хувцас, ваар сав, торго нэхмэл даавуу, бугын модон сийлбэр, ямаа, гөрөөсний мөнгө, зэсэн хөөмөл зэрэг олон зүйлийн дурсгал нь хүннү нар дүрслэх урлагийн бүх төрлөөр энэ тэнцүүхэн мэргэшиж, өөрсдийн урлахуйн өвөрмөц сургууль, таашаал үнэлэмжтэй байсныг илтгээд зогсохгүй, оюун сэтгэлгээнийхээ асар их өвийг хожмын нүүдэлчдийн урлаг соёлд хэзээ ч арилахааргүй шингээж үлдээсэн нь илэрхий байдаг. 

	Хүннү нар өөрсдийн өвөрмөц содон соёл урлагаараа хөрш болон Дорно Өрнийн ард түмний урлал сэтгэлгээг сэлбэн баяжуулж, нүүдэлчдийн соёл иргэншлийг хол ойрын улс түмэнд түгээн дэлгэрүүлэгч бусдаас ялгарах өвөрмөц соёлтой хүчирхэг угсаатан байжээ.

	 

	[image: Image]

	 

	[image: Image]

	 

	Мөн Ноён уулын булшнаас дээрх ширдэгтэй хамт 4,4 х 3,2 хэмжээ бүхий туурган хөшиг гарсан байна. Хөшгийг бүдүүн ширхэгтэй таар маягийн даавуун дээр дөрвөлжин, гурвалжин дүрс, ханан болон үүлэн хээний давтамж бүхий шаргал, гандсан бор, ногоон өнгийн торгоор зүйж эвлүүлэн оёсон зээгт наамлын хөвөөгөөр дэвхрэн харайж буй яст мэлхий, барсын дэлгээстэй судалт арьсны зураглалыг хонин холбоосоор урлаж, тэдгээрийн дунд зай завсаргүй зүү ороож, хатган оёж дүрсэлснээс морь унасан хоёр хүн, дөрвийн зэрэг морины их биеийн зарим хэсэг нь золоор бүтэн үлдсэн байна.

	Хоёр морьтон өмнөх зүйл дээр хараа тогтоон баясгалантай царайгаар мишээн ярилцах агаад дээлийн энгэр, эмжээр чимэг зүүлт бүчилж буулгасан малгай, морины хэрэгслийг бүрэн нарийн тодорхой дүрсэлсэн байх аж. Дэлийг нь цэвэрхэн зассан хурдны шинжтэй морьдын хүзүү толгойн хөдөлгөөн өөр өөр байх бөгөөд нэг нь эргэн харж байхад нөгөө хоёр нь урагш харсан бол дөрөвдөх нь газар үнэрлэн нүдээ эргэлдүүлэн зогсоно.

	Мөн энэ хөшигний нэгэн хэсэг болох алаг нүдтэй ширвээ хар сахалтай монгол төрхийн хүний хөрөг хатгамлыг тусгай шилэн хоргонд тавьсан байдаг.

	Ноён уулын булшнаас газар газрын сайн чанарын торго их гардгаас хүннү нарын өөрсдийн нэхсэн болов уу гэмээр торго ч буй.

	Дугуй хэлбэртэй зэсийн тэг дунд толгойгоо эргүүлэн хошуугаа сэрвээн дээрээ тавьж нааш харан зогсох хялгас ихтэй сахлаг, дугуй эвэртэй ямааг дов толгод дээр зогсон чимээ анирдах байдлаар дүрслэхдээ урд хойно нь ургаа нарийн бургас мод хатгаж, тойрог ирмэгийг нь хэрчлээсээр эмжиж хөвөөлсөн нь гүн утга бэлгэдлийг өгүүлнэ. Мөн үүн лүгээ зохиомж адил ямааг өөр нэг гонзгой лийр хэлбэрийн хавтгайд товойлгож хөөмлийн аргаар урлажээ.

	Зууван лийр хэлбэрт зэсэн дээр мөн өмнөх ямааны дүрслэл лүгээ адил зохиомжтой салаа эвэрт ооныг илүү дутуу элдэв чимэггүй талбайд хэрчлээсэнд хүрээгүй урласан нь хагас товгор баримлын ерөнхийлөл, амьтны хэмжээ харьцаа, донж байдлыг тун үнэмшилтэй дүрсэлсэн ажгуу.

	Энд дүрсэлсэн хоёр амьтныг өмнөх судлаачдын (Л. Сономцэрэн, Н. Чүлтэм нарын) бүтээлд сарлаг хэмээн тэмдэглэсэн байх боловч миний ажигласнаар хялгас ихтэй сахлаг ямааны шинж байдлыг илүүтэй хадгалсан мэт. Сарлаг гэвэл газар шүргэх хялгастайгаа адил сүр их сүүлтэй баймаар санагдана. Гэвч толгой, хошуу, хамрын нүх, нүд чих зэргийг нь харвал сарлаг ч гэж болмоор. Гэхдээ би ямаатай нутгийн хүмүүн болохоор энэхүү амьтдаас ямааны шинж байдлыг илүүтэй олж харж байж ч магадгүй тул мэргэн нөхөд хүлцэн өршөөх буй хэмээн сэтгэмүй. Эдгээр бүтээлд хүрлийн үеийн амьтны загварт уран баримлын хийсвэр хэтрүүлэгт дүрслэлийн нөлөө их бий.

	Сайх хоёр ямаа, гөрөөсний бие галбирыг харахад гэрийн тэжээвэр, хээрийн зэрлэг омголон амьтдын донж төрх, зан байдлын ялгааг мэргэжлийн өндөр түвшинд тун үнэмшилтэй бүтээсэн байна. Амьтдын эвэр туруу, үс хялгасны ширхэг зурааслал, хэрчлээс, нүд чих толгойн байрлал, хөдөлгөөн бүгд оновчтой тодорхой.

	Эртний нүүдэлчдийн уран баримлын дүр дүрслэлийн сонгодог хэлбэрийн нэгэн тод жишээ болох эдгээр бүтээлийг цаашид улам лавшруулан судлах аваас өвөг дээдсийн минь оюун ухааны нэгэн нууц тайлагдах буй. Энэхүү хагас товгор барималд дүрслэгдсэн амьтдын донж байдал нь хожмын манай уран барилгын дээвэр дээгүүрх мал амьтны хэтрүүлэгт дүрс, авдар савны чимэглэл зураг, сийлбэр, барималд уламжлагдан хөгжиж үлдсэн байна. Мөн хээлж чимэглэсэн айргийн модон бүлүүр гарсан нь хүннү нар өнөөгийн монголчуудтай адил айраг, тараг, ундаа, хоормог исгэн цагаан идээ боловсруулан хэрэглэж байсныг батлах баримт мөн. Бүлүүрийн таваг дээр ширдгийн хээтэй адил угалз, галын дөл мэт хээг сийлжээ.

	Тэрхүү хэрэглээний урлалтай хамт эгц урагшаа алсын бараа харуулдан зогсох бугын модон баримлын (сийлбэр) цээжин хэсэг олдсон билээ. Гэвч зарим судлаачид энэ модон баримлыг хонины дүрс (Л. Сономцэрэн “Монголын эртний дүрслэх урлаг” УБ 1967. 32-р тал) хэмээн тэмдэглэсэн байдаг боловч миний бодоход бугын тураг биеийн галбир шинж төрхийг илүүтэй шингээсэн нь илэрхий харагдана.

	Бугын дүрсийг харахад модны судалтах онцлогийг тун оновчтой ашигласан нь хүннү нар мод боловсруулж, түүгээр эдлэл чимэглэл хийх, баримал сийлбэр бүтээх баялаг уламжлал, сургууль туршлагатай байсныг илтгэнэ.

	Хүннүгийн модон баримал, сийлбэрийн донж төрх, зохиомжийн өвөрмөц арга, ур дүрслэлийн онцлог нь монголчуудын модоор үйлдсэн мал амьтны жижиг баримал, шатрын уран чимхлүүр сийлбэрт уламжлагдан хөгжсөөр монгол үндэсний уран баримлын хэв шинжийг буй болгох үндэс суурь болж өгсөн буй за.

	Модон хавтан дээр улаан шунхаар зурсан гал, үүлэн хээн дундуур доош шунган орж буй хун шувууг уран чадварлаг зураасаар зурсан нь манай ард түмний хун галуутай холбон ярьдаг цалиг домгийн санааг тодруулах мэт. “Хун шувууны гарвальт Худан шарайд овогт” хэмээн буриад зоны угийн бичгийн санаа дээрх зурагтай холбогдон аман зохиол, дүрслэх урлаг хоёрын салшгүй холбоог батална. Модон хавтан он цагийн уртад өмхөрч гэмтсэнээс ганц хун, үүлэн чимэглэлийн зарим нь үлджээ.

	Доороо гурвын зэрэг жижигхэн тулгуур хөлтэй урт бариул бүхий хүрэл шанага бий. Уг шанаганы дотор талд гозгор шон мэт товруутай. Энэ бүхнээс үзэхэд асаж буй гал дээр тавьж шар тос, ус буцалгах зориулалттай байж болох мэт. 

	Зэс, мод, цайр, ган хуванцраар хийсэн шанага халбага олныг үзсэн ч гурван хөл, дотроо шовгор голдочтой хүрэл шанага манай Ноён уулны булшнаас гарсныг Эрмитажийн монголын танхимд байхыг хараад гайхахын ихээр гайхаж билээ. Мөн халхгар өргөн өмд (шуумгаараа боолт оосортой) дээл, эрэгтэй эмэгтэй хүний малгай тэр олдворуудтай хамт гарчээ. Эмэгтэйн дамар малгай нь буриад, Киргиз эмэгтэйчүүдийн өмсдөг толгойн өмсгөлтэй адилхан хэлбэртэй байдаг нь анхаарал татах агаад мөн л лавшруулан судлууштай буй. Энд буй эрэгтэй хүний үстэй малгай, бүч, залаатай байгаа нь хожуу үеийнхний малгайн бүч, залаа энэ үеэс анх хэрэглэгдэж, тусгай тэмдэг, бэлгэдэл, хувцасны гоёл чимэг болж байжээ. Мөн ноён уулын булшнаас гарсан гэзэг үсний ширхэг нь өнөөгийн монголчуудын үстэй адил байгааг судлаачид тогтоожээ. Гурваар дарж сүлжсэн гэзэгний гадуурх торгон боолт нь монгол эхнэрийн гэзэгний мөнгөн гэр даруулга, хавчаарын эртний хэлбэр байсан буй за.

	Хүннү нар салхин хөөргөөр төмрийн хүдэр хайлуулж, төмөр боловсруулах арга ухаанаараа гаргууд байснаас гадна морь малын тоног эдлэл, хэрэглэл, цэрэг зэвсэглэлийн ур хийц чимэглэл хөрш зэргэлдээ улс орныхоос ялгарах өөрийн гэсэн өвөрмөц онцлогтой байсан нь археологийн болон урлагийн дурсгалуудаас нь мэдэгддэг. 1982 онд Монгол-Зөвлөлтийн хамтарсан түүх соёлын шинжилгээний ангийнхан Хөвсгөл аймгийн Их уул сумын нутаг Сул толгой хэмээх газраас ухсан булшнаас хүннүгийн үеийн дуут зэв, жад гурвалжин оньт хүрэл зэв, нумын ясан наалт зэрэг сонирхолтой зүйлс олжээ. 

	Мөн тэдгээр зүйлсийн дотор өмнөөс нь харж дүрсэлсэн үхрийн толгойн хагас товгор жижиг хүрэл баримал (ард талдаа хоёр гогцоо шинжтэй) гарчээ. Энэхүү хүрэл баримлын ижил дүрсүүд хуучны урлагийн бүтээл цуглуулагч манай хэдэн зураач нөхдөд бий. Нэг тийм баримлыг нь миний бие тэдний нэгэнд өгсөн билээ. Энэ баримлын хэд хэдэн дүрс байгаагаас үзвэл хүннү нар нэг хэвд хэд хэдэн хүрэл баримал цутгах арга ухаанд нэвтэрхий дадлагажсан нь илт байдаг. Уг үхрийн толгойн баримлыг харахад Хакасын нутагт буй аварга том чулуун хөшөөн дээрх хүн, амьтны нүүр, толгойн хийсвэр хэтрүүлэгт дүрслэлтэй тун төстэй байгаа нь сонирхол татна. Уг дүрсийн тухай ярианд Г. Ринчэнсамбуу багш оролцон:

	— Наадах чинь өлгийтэй хүүхэдтэй төстэй юм. Ер бусын тэнгэр язгуурт хүүхдэд зориулсан онго бэлгэдлийн дүрс, овог отгийн үр удмаа дээдлэн үзэх үзэлтэй ч холбоотой байж болох тухай ярьсан нь шинэлэг санаа бөгөөд цаашид энэ талаар гүнзгийрүүлэн судалбаас их зүйлийг өгүүлэх буй.

	Говь-Алтай аймгийн Цогт сумын нутаг Хиргист хоолойн хүннүгийн хэд хэдэн булшнаас 1986 онд хүннү нарын урьд өмнөх олдвортой адил шавар ваар, модон сав суулга, тэвш, хүрэл тогоо, нумын бугын эвэр наалт зэрэг олон дурсгал олдсон нь тэдний нийтлэг соёлыг улам ч тодруулав. 

	Шавар ваар савнуудын мөр бөөрөөр хэрчлээс, долгио хээ байгаа нь хүннү нарын ваарын хэлбэр хийц, ур чимэглэлийн тогтсон тиг уламжлалтай байсныг харуулах ажгуу. Ноён уулын булшнаас олдсон ширдэг, хөшиг, ваар болон эдгээр ваар савны долгиолсон хээ чимэглэл нь хожмоо уйгурын хаант улсын (VIII-IХ зуун) ханын зураг, их Монголын (ХIII-ХIV зуун) үеийн бичигт хөшөө, уран барилга болон манай ардын хээ угалз, чимэглэх урлагийн хөгжилд асар их нөлөө үзүүлсэн гэх үндэс байна.

	1987 онд Ховд аймгийн Манхан сумын нутагт буй хүннүгийн цогцолбор хэд хэдэн булшийг археологич Д. Наваан тэргүүтэй хэсэг эрдэмтэд малтаж, гарсан олдвор дурсгалыг шинжлэн судалсан нь хүннү судлалыг шинэ сэргэг мэдээллээр баяжуулав. “Булшны нүх нь үүдэвчний талаас ташуу байдлаар модон байгууламжийн хойд хана хүртэл 16 м урт, төвдөө 8 х 8 м байв. Дотогш орох тусам нарийсаж 2 х 3 х 4 м болсон юм. Өөрөөр хэлбэл 24 м эзлэхүүнд модон байгууламж умар зүг чиглэн байрласан байв. Энэ нь 2 х 4 м нэг бүр 25 см зузаан 6 ширхэг мод зааж үйлдсэн, дээрээ 15 см өргөн банзнуудаар таг хийсэн бунханд (зүүн өмнө хананд шахсан) давхар авс 180 х 1 м 40 см хэмжээтэй байв. Авсны дээд талыг улаан будгаар будаж, тусгай бэлтгэсэн нимгэн хавтгай чулуугаар өнгөлөн даржээ. Авсны дотор талыг ямар нэг даавуугаар бүрж, цэцгэн дүрс бүхий нимгэн алтаар чимсэн байв. Тэдгээрийн толгойг нугалж цохисон төмөр хадаасаар тогтоожээ. Тийм хадаас барагцаагаар 70-аад олдлоо. Үүнээс үзэхэд авсны дотор талыг хэдэн эгнээ чимсэн байжээ.” хэмээн хүннүгийн язгууртны нэгэн булшны тухай археологич Д. Наваан бичсэнээс үзэхэд Ноён уул, Пазырыкийн булшнаас гарсан модон авсны зохион байгуулалттай ойролцоо байна. Эрмитажийн монголын танхимд буй Ноён уулын булшны модон байгууламжийн жижиг загвар, Евроазийн эртний нүүдэлчдийн үзмэрт байгаа Пазырыкийн булшны үзүүрүүдийг нь дэрлүүлж, чагтлан оньслох мэт өрж тавьсан бүдүүн урт моднуудыг харахад манай говь нутгийнхны хурга ишигний пүнз, амбаар болон Буриад, Тагна урианхайн (Тува) модон сууцны загвартай бараг адил байдаг.

	Хүннүгийн булшнаас гарах модон авснуудын хийц байдал нь тэр үеийн уран барилгын арга ухаан, инженерийн байгууламжийг тодруулах дурсгал болно, Оросын Алтайн Пазырыкийн булшийг судалсан эрдэмтэд скифийн үед хамааруулах авч олдсон дурсгалуудыг нь ажиглан харьцуулж явахуй Хүннүгийн язгууртны булшнаас гарах эд өлгийн дурсгалууд лугаа хэлбэр дүрслэл, хийц чимэглэл ялгарах аргагүй адил байдаг тул цаашид шинжлэх ухаан, урлагийн үүднээс бүтээлчээр судлан үнэн зөв дүгнэлт гаргах хэрэгтэй юм. Манхны малтлагаас тухайн үеийн урлагийн үнэт олдвор ихээр гарснаас мөрөөрөө долгио хээтэй сууриныхаа хажуу талд нүхтэй ваар байсан байна. Хүннүгийн өөр нэг наарын бөөр дээр дөрвөлжин үсэгтэй адил эвхмэл маягийн үсэг, дүрс байдаг. Сайх вааруудын хэлбэр, овор нь Ноён уулны булшныхтай ойролцоо боловч хэмжээгээрээ бага юм.

	Уг олдвороос шавар цөгц олдсон нь урьд өмнө гарч байгаагүй шинэ сэргэг зүйл юм. 5-ын зэрэг хүрэл морины дүрс, хүрэл мугуй (нүдүүр?), тэвш, сувс, цуурга, ангийн хутга, илд мөн хэд хэдэн төмөр товруу маягийн хадаас олдсон нь ур урлал, хэрэглээний эдийн соёлын дурсгалыг судлан тодруулахад үнэт хэрэглэгдэхүүн болов. Гэвч эдгээр олон олдворыг нэгтгэн судалж амжаагүй бөгөөд шинжилгээ судалгааны бүрэн магадалгаа гарах цаг тун ойртсон буй.

	 

	[image: Image]

	 

	1983 онд Булган аймгийн Бүрэгхангайн Өвгөнт ууланд малтсан булшнаас чулууны бичээс, хүний цээжин хэсгийг жижиг дугариг нимгэн алтан дээр урласан хагас товгор баримал болон өөр хоорондоо бага зэрэг ялгаатай цэцгэн товруу чимэглэл зэрэг зүйлс гарсан байна.

	Нимгэн дугуй алтан дээр хүний цээжний баримлыг тойруулан хоорондоо жигдхэн зайтай 26 ширхэг товгор давтамжийг эрих маягаар тойруулан шигтгэснээс гадна хөдөө хөхөрч гадаа гандаж нүдний хор гаргах завгүй явдаг нүд нь гархилсан тэрхүү язгууртны дүрийг харахад толгойгоо нарийн туузаар ороосон байх аж. Шанаархаг нүүртэй түүний дүр нь хүн чулууны нүүр царайн төрхтэй ойролцоо аж. Түүний хоёр мөрөн дээгүүр тойрог дотор дагуулан хэдэн шаантаг дүрс үсэг байгаа нь хүннү нар өөрсдийн төрөлх бичиг үсэгтэй байсныг нь гэрчлэх ажгуу.

	Хүннүгийн хосгүй үнэт дурсгал болох уг барималд эртний Ромын хөрөг баримлын шийдэл, хувцасны уран нугалаасны давтамж дүрслэлийн арга нүүдэлчдийн ур сэтгэлгээний онцлог лугаа сүлэлдсэн мэт сэтгэгдэл төрүүлнэ. Гэвч энэхүү ховор олдворын талаар Д. Наваан, Д. Сумъяабаатар нар хэдэн жилийн өмнө судалгааныхаа номд нэгэнт тодорхой дурдсан тул давтан нуршихын хэрэг юун. Гэвч дорно өрнийг холбосон торгоны их замыг үе үе эрхэндээ барьж ноёрхлоо тогтоож хол ойрын зиндаа нэг соёлт улс орнуудтай худалдаа арилжаа, соёл урлаг, зэр зэвсгийн өгөө аваатай, найрамдаж дайтахын олон талын харилцаатай явсан хүчирхэг төрт их гүрнийг байгуулж байсан Хүннү дээдэс хүрсэн газар бүхэндээ янз бүрээр нэрлэгдэн хүмүүн төрөлхтний түүхэнд тод мөр үлдээсэн билээ. Хүмүүн төрөлхтний оюун сэтгэлгээг өөрийн гэсэн өвөрмөц содон онцлогоороо баяжуулсан хүннү нарын ур дүрслэлийн давтагдашгүй гайхамшиг өнөө ч бидэнд бүтээж туурвихын үлгэр болон сэтгэл санааг ариусган гэгээрүүлэх ажгуу. Хүмүүн төрөлхтний түүхэнд эхний их нүүдлийг Хүннү нар хийсэн гэж үздэг бөгөөд Энэтхэг, Хятад, Иран, Кавказ Европын газар орноо хүрч очсон тэд хүчирхэг дайчин шинэчлэгч, оргилон бадарсан хэт их угсаатан болохоо харуулсан билээ.

	Ялангуяа Дунай мөрний орчимд өөрийн улсаа байгуулсан Атилла (Адил) хаан дорнод хийгээд төв европыг байлдан дагуулж эртний соёлт Ром болон Германы бүдүүлэг олон овог аймгаас албан татвар авч байсан түүхтэй аж.

	Тэр тухай хаант оросын үеийн ном зохиол, сурах бичигт ихээхэн дэлгэрэнгүй бичсэн байдаг сан. Хүмүүн төрөлхтний хийгээд өвөг монголчуудын түүх, соёл иргэншлийн нэгээхэн хэсгийг судлахад Хүннүгийн тухай зайлшгүй өгүүлэх хэрэгтэй болдог тул тэдний соёл урлагийг цаашид улам лавшруулан судлах эрдэм, судлалд сэтгэл авьяастай залуусыг сургаж хүмүүжүүлэхэд анхаарах цаг нэгэнт ирсэн бөлгөө.

	Хүннү гүрний их нүүдэл, байлдан дагууллыг тэмдэглэсэн газрын зургийг харахад дорноос өрнө зүгт харвасан хүчит луу, аварга могой мурилзан довтолгох уран хөдөлгөөнт дүрс мэт сум харагддаг.

	Евроазийн уудам их талыг хөндлөн гулд туулан Өрнө зүгт одсон цөөн тоот хүннү нар хүрсэн газар бүхнээ алдраа дуурьсган /зарим нь цагаан хүннү хэмээн нэрлэгдэж явсан/ хүмүүн төрөлхтний түүхэнд гүн мөрөө үлдээсэн бол эх нутаг гал голомтоо сахиж үлдсэн нэг хэсэг нь ойр төрлийн нүүдэлч овог аймаг лугаа хамсан улам хүчирхэг төр улсыг байгуулж эрч хүч ааг оргилсон шинэ залуу улс угсаатныг бүрэлдүүлсэн нь хожмоо хоёр дахь их нүүдлийг хийсэн Сяньби (Сүмбэ), Жужаны (Нирун) хаант улс буюу.

	Тэдгээр хүчирхэг улсууд байлдах арга, зэр зэвсэг, гар урлал, соёл урлагийн сэтгэлгээгээрээ өмнөх дээдэс Хүннү нартай харьцуулах аргагүй илүү хөгжилтэй байсан нь түүх, археологийн дурсгалаар батлагдан нотлогдсоор байна.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	“ИНТЕРПРЕСС” хэвлэлийн компанид 300 хувь хэвлэв. Утас: 326898

